Uwch 3: Uned 4
Gwrando:  Beti a’i phobl – Helen Greenwood

Beti George: Croeso cynnes iawn i’r rhaglen

Helen Greenwood: Diolch yn fawr, Beti, diolch

BG: Wy’ wastad wedi meddwl amdanoch chi fel hwntw!  Fe ges i’n synnu bo chi wedi…

HG: Dim chi ydy’r unig un, mae nifer fawr o bobl yn meddwl, sy’ ddim yn nabod fi, ers i fi symud i’r de, ond ar ôl i fi fynd i’r Drindod, ‘chydig iawn fues i yn y gogledd, ond os dw i’n cwrdd â rhywun o’r gogledd, mae’r acen yn dechrau newid a mae pobl yn sylweddoli

BG: Ie, achos, cael eich geni yn Nolgellau, y dre ym Meirionnydd.  Dwedwch yr hanes, pam bo chi ‘di, neu pam bod eich tad a’ch mam wedi dod i Ddolgellau

HG: Dw i’n hynod o ddiolchgar i’n rhieni, a fluke oedd o, faswn i’n dychmygu.  Dad yn chwilio am swydd fel pensaer.  Mi oedd dad ‘di bod yn dod i Sir Feirionnydd hefo’i deulu ar wyliau, pan oeddan nhw’n blant felly oedd e’n adnabod yr ardal ac yn hoff iawn o’r ardal felly pan dda’th swydd efo’r hen Cyngor Sir Feirionnydd, fe wnath o drio amdani a cael cynnig y swydd a fe symudon nhw i, allan i pentre o’r enw Llanfachreth i ddechrau, a fuon nhw’n byw mewn sawl tŷ yn y pentrefi uwchben Dolgellau, a mae’r tŷ oedd gynnon ni yn Hermon dal yn y teulu hyd heddiw.  ‘Dyn ni’n cael cyfle i fynd yn ôl yna, mae ‘nghefnder i ‘di cymryd y tŷ drosodd ac pobl yn cael mynd ar eu gwyliau ‘na

BG:  A felly, ble cawsoch chi’ch geni? Yn un o’r pentrefi ‘na?

HG: Na, ges i ‘ngeni, oedd mam a dad yn byw yn Hermon, ond dim ‘sbyty oedd o ond fel cartre lle oedd pobl yn mynd i fynd i cael eu geni pryd hynny, yng nghanol Dolgellau, a’m mrawd i wedyn dwy flynedd ar yn ôl i

BG: Sut fywyd o’dd e? Chi’n gwbod, faint ‘ych chi’n gofio ohono fe achos wrth gwrs, o’ch chi ‘di symud nôl i Lundain, felly…

HG: Mae’n anodd iawn gwybod beth ‘ych chi’n cofio a beth sy’n cael ei ddweud wrthoch chi ond mae’n debyg i mi ddysgu cerdded yn Ty’n y Synfawr, y bwthyn lle oeddan ni’n byw.  Pan wnath mam a dad symud ‘na, doedd na’m trydan, doedd na’m toiled, doedd na’m dŵr a wnath dad gosod piben i ddod lawr o’r nant uwchben a gwneud lot o waith ar y tŷ, ond am flynyddoedd a flynyddoedd doedd na’m trydan a oeddan ni’n defnyddio’r hen lampiau olew ac... popeth yn mynd yn iawn.  Pentre hyfryd, ond oedd o’n anodd credu oeddan nhw’n byw yno heb gar, a wedyn o’dd mam… dad yn cerdded lawr i Bont-Ddu i ddal y bws i Ddolgellau a wedyn ar ôl i fi cael fy ngeni o’dd mam yn cerdded nôl a ‘mlaen hefo fi ar ei chefn

BG: Alla i feddwl amdanyn nhw fel be’, hippies?
[bookmark: _GoBack]HG: O’dd mam yn bendant, o’dd mam ‘di neud drama yn y coleg ac wedi mynd i neud cwrs i fod yn athrawes ond o’dd hi ddim ‘di mwynhau hwnna ond mam a’i fryd ar bod yn awdures a fe sgwennodd hi llawer iawn, iawn, dyna be’ dw i’n cofio amdani efo teipiadur yn sgwennu, sgwennu straeon byrion, nofelau, ond yn anffodus, gâth hi byth dim byd, heblaw am ambell i stori fer, gâth hi ddim byd wedi’i chyhoeddi ond doedd hi ddim yn digalonni ac oedd hi’n cario ‘mlaen am flynyddoedd

BG: Odyn nhw ‘da chi o hyd?

HG: Ydyn, maen nhw mewn bocs yn rhywle ac mae ‘mrawd i ‘di mynd trwy rhai ohonyn nhw ac o’dd hi’n sgwennu dyddiadur dyddiol hefyd ac mae gen i, yn sicr ar ôl i fi orffen hefo’r Urdd, bydda i bendant yn mynd i chwilio am heina achos dw i’n siwr bod ‘na perlau i gael fan ‘na

BG: Mae’n werthfawr fel archif hanesyddol, on’d ydy?
